
Мемлекеттік басқару жүйесі үшін талантты жастарды 
анықтау және тарту мақсатында Президенттік жастар 
кадр резервіне кезекті үшінші іріктеу жоспарлануда. 
Іріктеуге өтінімдерді қабылдау 1 қыркүйектен бастап 
pkrezerv.gov.kz сайтында қолжетімді болады. Өтінімдер 30 
қыркүйекке дейін  қабылданады.

Іріктеуге жасы 35-тен аспаған, жоғары білімі және 5 
жыл жалпы жұмыс тәжірибесі бар, қазақ тілін меңгерген (В1 
деңгейінен төмен емес) Қазақстан Республикасының азаматы 
қатыса алады.

БИЫЛ ІРІКТЕУ КЕЛЕСІ БАҒЫТТАР БОЙЫНША
Инфрақұрылымды, өнеркәсіпті дамыту және сауда 

саясаты;
Агроөнеркәсіптік кешен және қоршаған ортаны қорғау;
Сыртқы саясат және инвестициялар;
Экономикалық және қаржылық саясат;
Цифрландыру;
Әлеуметтік саясат және азаматтық қоғам;
Іріктеу 6 кезең бойынша өткізіледі:
- Құжаттарды қабылдау;
- Мәтіндік және сандық ақпаратпен жұмыс істеу қабілетін 

бағалау;
-Ситуациялық тапсырмаларды шешу;
- Құзыреттерді бағалау (Assessment center және HR-сұхбат);
- Сарапшылық комиссияда әңгімелесу;
- Ұлттық комиссия отырысы.
Іріктеу қорытындысы бойынша 50 кандидат резервке 

алынады.
Жеңімпаздар ағымдағы жылғы желтоқсанда 

жарияланады.

Қазақстан Республикасының Еңбек және халықты әлеуметтік 
қорғау министрлігі жыл сайын «Еңбек жолы» конкурсын өткізеді,  
ол Тұңғыш Президент – Елбасының «Қазақстанның әлеуметтік 
жаңғыруы: жалпыға ортақ еңбек қоғамына қарай жиырма 
қадам» атты бағдарламалық мақалаларын іске асыру шеңберінде 
өткізіледі.

Бұл конкурс жастарды еңбекке құрметпен қарау рухында 
тәрбиелеу, еңбек дәстүрлерін сақтау және көбейту мақсатында 
үздік еңбек әулеттері мен өндіріс қызметкерлерін айқындайды. 
Конкурс қоғамдағы еңбек адамының мәртебесін арттыруға және 
«Жалпыға ортақ еңбек қоғамы» ұранымен өтіп, еңбек өнімділігін  
ынталандыруға ықпал етеді.

Ағымдағы жылғы 1 мамыр мен 1 шілде аралығында конкурсқа 
қатысуға үміткерлерден өтінімдер қабылданды.

Аудандар мен Петропавл қаласының жұмыс берушілерінен 
барлығы 39 өтінім келіп түсті:

1.  «Үздік еңбек әулеті» - 13 өтінім тіркелді;
2. «Жұмыс шы жастардың үздік тәлімгері» - 10 өтінім 

тіркелді;
3. «Өндірістің үздік жас қызметкері» - 16 өтінім тіркелді.
 «Еңбек жолы» конкурсына  2023 жылғы қатысушыларының 

материалдарын қарап, «Еңбек жолы» конкурсының ережесін 
басшылыққа ала отырып, конкурстың облыстық кезеңінің 
жеңіспаздарын бекітті: 

«Үздік еңбек әулеті» номинациясы бойынша:
1 орын – Петропавл қ., Самковскийлер әулеті;
2 орын – Есіл ауданы, Шевчуктер әулеті;
3 орын – М.Жұмабаев атындағы аудан, Должиковтар әулеті; 
3 орын – Тимирязев ауданы, Тихоновтар әулеті.  
 «Жұмыс шы жастардың үздік тәлімгері» номинациясы 

бойынша:
1 орын – Ғ. Мүсірепов атындағы аудан, Е.А.Тимощук;
2 орын – Петропавл қ., Б.П. Огневец;
3 орын  – Петропавл қ., Ю.А. Гаврилов. 
«Өндірістің үздік жас қызметкері» номинациясы бойынша:
1 орын – А.Уатаев, Петропавл қ.;
2 орын – Есіл ауданы, К.Б. Мырзахметов;
3 орын – Ақжар ауданы, Н.Қ.Темірғали.
3 орын – Уәлиханов ауданы, З.Н. Ермекова.
Одан әрі «Еңбек Жолы»конкурсының республикалық кезеңіне 

қатысу үшін конкурстың әрбір номинациясы бойынша облыстық 
кезең жеңімпаздарының құжаттары ҚР ЕХӘҚМ-ға жіберілді.

АТА ЗАҢЫМ – АЙБЫНЫМ!

Сіздерді  біздің еліміз үшін ең айшықты мерекелердің бірі –Қазақстан Республикасы 
Конституциясының күнімен шын жүректен құттықтаймын.

Бұл құжат 28 жыл бойы  Қазақстанды күшті мемлекетке, ал оның тұрғындарын ынтымақты 
ұлтқа айналдыра отырып біздің қоғамда  келісім мен тұрақтылықты қамтамасыз етуде.

Негізгі Заңның  өзекті қағидаларына иек арта отырып елімізде нарықтық экономиканың 
қалыптасуы және демократиялық қоғам негіздерінің қалануы сияқты республикамыз үшін өмірлік 
маңызды  қайта құрулар жүзеге асырылды. Қазақстан бүгіндері халықаралық аренада белгілі 
елге айналды және әлемдік экономикалық жүйелер арасында өзінің лайықты орнын алды.Алайда 
өмір бір орнында тұрмайды. Бүгіндері күрделі гоесаяси жағдайлар мен тәуекелдер ахуалында 
Қазақстанның алдында жаңа міндеттер тұр.Бұл жағдайда Президент Қасым-Жомарт Тоқаевтың 
бастамасы бойынша қабылданған және 2022 жылдың 5 тамызында өткен республикалық 
референдумда бекітілген ҚР Конституциясына түзетулер үлкен рөл атқарады.

Белгіленген қайта өзгертулердің басты мақсаты азаматтардың өмір сүру деңгейін арттыру, 
мемлекеттілікті жүйелі нығайту және қоғамды үйлесімді дамыту болып табылады.

Бүгіндері біздің Отанымыздың гүлденуі жолында баршамыз өзіміздің еңбегімізбен және 
қоғамның өміріне белсене қатысуымызбен солтүстікқазақстандықтардың бірнеше ұрпағы  
жасағандарды сақтауға тиіспіз. Сіздерге және жақындарыңызға мықты дегнсаулық пен бақыт, 
бейбітшілік, игілік пен біздің ортақ үйіміз – Қазақстан  Республикасының гүлденуін тілеймін! 
Мерекелеріңізбен! Конституция күнімен!

Айдарбек САПАРОВ,
Солтүстік Қазақстан облысының әкімі

Сіздерді Қазақстан Республикасының Конституциясы  күнімен құттықтаймын!
Бұл барлық қазақстандықтар үшін жалпыхалықтық және аса маңызды мереке. Конституция 

егемендіктің кепілі ретінде біздің бірлігімізді нығайтты, тұрақтылық пен келісімнің өзегі, 
жасампаздықтың символы және үлкен істер мен қазіргі жетістіктердің бастауы болды. 
Өзінің барлық жылдарында еліміздің басты құжаты өзінің тиімділігін, демократиялығын және 
азаматтардың құқықтары мен бостандықтарын қорғауға бағытталғандығын бірнеше рет 
дәлелдеді. Негізгі Заңның ережелеріне сүйене отырып, біз қоғамда бейбітшілік пен тыныштықты 
сақтауға тырысамыз, елдің әлеуметтік-экономикалық қана емес, саяси жағдайын нығайтуға 
бағытталған ауқымды реформалар мен мемлекеттік бағдарламаларды іске асыру жөніндегі аса 
маңызды міндеттерді шешеміз.

Осы мереке күні сіздерді Конституция күнімен шын жүректен құттықтаймын! Мықты 
денсаулық, құт - береке, жақсылық,бақыт және оптимизм тілеймін!

БЕРІК ӘЛЖАНОВ, Тайынша ауданының әкімі.

ЕЛІМІЗДЕ 
ПРЕЗИДЕНТТІК ЖАСТАР                                                   

КАДР РЕЗЕРВІНЕ ІРІКТЕУ

Қазақстан Республикасының Еңбек және халықты әлеуметтік 

«ЕҢБЕК ЖОЛЫ» - 2023

ҚҰРМЕТТІ 
СОЛТҮСТІКҚАЗАҚСТАНДЫҚТАР!

ҚҰРМЕТТІ ТАЙЫНША АУДАНЫНЫҢ 
ТҰРҒЫНДАРЫ!

РЕСМИ  БӨЛІМ

Түрлі себептермен әлемнің түкпір-түкпірінен 
тарыдай тарап кеткен қандастарымыз аз емес. 
“Отандастар қорының” негізгі міндеті – сол 
жандардың тарихи Отаны – Қазақстанға деген 
қызығушылық отын сөндірмеу, бойларындағы 
қазақи болмысын барынша сақтап қалу мен ұлттық 
құндылықтарды дәріптеу. Осы орайда, шетелде 
тұрып жатқан және атамекенге оралған этникалық 
қазақтарды қолдау мақсатында атқарылып жатқан 
іс-шаралар, алға қойған мақсаттар жайлы білу 
үшін “Отандастар қорының” Солтүстік Қазақстан 
облысы бойынша өкілі Әлфараби Мыңбайды әңгімеге 
тарттық.

– Әлфараби Хусанұлы, қор тарапынан солтүстікке 
қоныс аударған қандастарға қандай қамқорлық пен 
көмек көрсетіліп жатыр?

– Мен “Отандастар қорының” Солтүстік Қазақстан 
облысы бойынша өкілі болғаныма 3 айдан асты. 
Қызылжар өңіріне жыл басынан бері көшіп келген 
қандастарымыздың басым көпшілігі – Моңғолиядан, 
Қытайдан, Ресей, Өзбекстаннан қоныс аударған 
қандастар. Облысымыз бойынша қандастарымызға 
биыл 164 квота бөлінді. Тағы да 30-дан астам квота 
алу үшін қосымша өтініш беріп отырмыз, себебі 
Моңғолиядан өңірімізге 7 отбасы көшіп келді, қоныс 
аударғысы келетіндер әлі де баршылық.

Ал көшіп келіп жатқан қандастарымыздың 
басым көпшілігі ауылды жерлерге, нақтырақ 
айтқанда, Мамлют ауданындағы Покровка, Тайынша 
ауданындағы Келлеровка және Аққайың ауданының 
ауылдарына орналастырылып жатыр. Оның бірінші 
себебі кейбірінің, өкінішке қарай, мамандығы жоқ. Бұл 
жағдайда біз шаруа қожалықтарымен келісіп, малшы, 
сауыншы етіп жұмысқа орналастырып жатырмыз. Ал 
екіншіден, солтүстік өңірде халық азайып, ауылдардың 
саны қысқарып, мектептер жабылу алдында тұр. Алтын 
бесігімізді сақтап қалу мақсатында қандастарымыз осы 
ауылдарға орналастырылуда.

Қор тарапынан көрсетіліп жатқан көмек – азаматтық 
алуға жағдай жасау, ақпараттық қолдау көрсету және 
құжаттарын белгіленген тәртіп пен тізімге сәйкес 
реттеу. Бұл жерде айта кететін тағы бір жайт, Моңғолия 
мен Қытайдан көшіп келіп жатқан қандастарымыз орыс 
тілін білмейді. Сондықтан осы кісілерге жан-жақты 
қолдау көрсетіп жатырмыз.

– Көшіп келген қандастарымыздың өңірімізге 
бейімделуі қалай жүзеге асуда?

– Қандастарымыз атақонысқа оралуға ниет 
білдіргеннен бастап, біз олармен тығыз жұмыс істейміз. 
Әлеуметтік желілерде арнайы топтарымыз бар. Яғни 
біз оларды алдын ала әр өңірдің ерекшеліктерімен 
таныстырып, ауа райы, тұрғындары туралы толық 
ақпарат береміз. Осыған орай қандастарымыз 
мамандықтарына, туған-туысқандарының қонысына 
қарай белгілі бір өңірді таңдайды. Әрине бірден 
бейімделіп кете алмайды, ол үшін уақыт керек. Біз олар 
елімізге, өңірімізге бейімделіп кеткенше қолдан келер 
көмекті аямаймыз.

– Шетелдегі қазақтарды қолдау мақсатында қандай 
жұмыстар жүзеге асырылып жатыр?

– 2022 жылы “Отандастар қоры” әлемнің 40-қа 
жуық елінде ашылған 100-ге жуық қазақ ұйымының 
басшыларымен және белсенділерімен кездесті. 
Шетелдегі қазақ ұйымдары туралы ақпараттық 
анықтама базасы дайындалып, ортақ желі құрылған.

“Отандастар қоры” тарапынан шетелдегі қазақтарға 
қолдау көрсетіліп келеді. Өткен жылы Еуропадағы 
қазақ құрылтайын, Өзбекстан және Қырғызстанмен 
қарым-қатынастың 30 жылдық мерейтойы 
шараларын өткізуге көмектесті. Алтай қазақтарының 
Түркияға көшінің 70 жылдығына орай “Қазақ-түрік 
бауырластығы” ескерткіші ашылды, халықаралық 
конференция өтті. Түркияның Алания қаласында “Abai 
Uii” мәдени-іскерлік үйінің өкілдігі ашылды. Ресейдің 
Орынбор, Омбы, Астрахань қалаларында, Иранның 
Горгон қаласында қандастарымызбен жылы жүздесу 
болды.

Елімізде күні кеше “Отандастар қоры” КеАҚ-ның 
ұйымдастыруымен 2019 жылы бастау алған “Жас қазақ” 
жазғы этнолагері биылғы маусымын сәтті аяқтады. 
Әлемнің түкпір-түкпірінен келген қазақ балаларының 
басын қосып, атажұртқа әкеліп, тарихымызды, 
дінімізді, ділімізді һәм рухани құндылықтарымызды 
дәріптей отырып, табиғат аясында әдемі демалыс 
сыйлай алдық деп ойлаймын.

Жазғы этнолагерь табиғаты әсем, ауасы таза, 
Абылай хан ордасын тіккен Бурабай төріндегі “Iqanat 
High School of Burabay” мектебінде өтті. Әлемнің 8 
мемлекетінен, атап айтсақ, АҚШ, Иран, Беларусь, 
Қытай, Қырғызстан, Өзбекстан, Моңғолия және 
Ресейден 200-ге жуық этникалық қазақ балалары келді. 
Осы балалардың арасында елімізге алғаш келгендер 
де бар. Тіпті кейбірі елге аяқ басқанда қуаныштан көз 
жасына ерік берді.

Сонымен бірге елге оралған қандас бауырларымызға 
арналған жоғары оқу орнына бөлінетін арнайы 
гранттар да бар. Мұнда олар ай сайынғы шәкіртақымен 
және жатақханамен қамтамасыз етіледі. Бір жылдың 

ішінде олар мемлекеттік емтихандарға дайындалады, 
тіл үйренеді.

Оқу қазан айынан мамырға дейін созылады. Айта 
кететін жайт, үстіміздегі жылы өңіріміздегі жалғыз 
оқу орны – М.Қозыбаев атындағы Солтүстік Қазақстан 
университетін 17 қандас тамамдады. Кейбірі оқу 
бітірген соң ата-анасын атамекенге көшіріп әкеліп 
жатады. Мәселен, Сәтжан Нұржол деген бауырымыз 
университетті 2021 жылы тамамдап, Тайынша 
ауданына ата-анасын көшіріп әкелді. Мұндай оқиғалар 
елімізде өте көп.

– Қордың ұйымдастыруымен құрылтайлар, 
конференциялар, семинарлар, симпозиумдар, 
брифингтер, кеңестер, “дөңгелек үстелдер” 
ұйымдастырылып жатқанын білеміз. Осы шаралар 
аясында қандай мәселелер шешімін тапты?

– Иә, маңызды кездесулер елімізде де, шетелде де 
көптеп ұйымдастырылды. “Отандастар қоры” тарапынан 
шетелдік және Қазақстанға оралған этникалық 
қазақтарды қолдау мақсатында құрылтай жүйелі түрде 
өткізіліп отырады. Көптеген елде қазақ диаспоралары 
бар. Солармен бірігіп, ұлтымыздың мәдениетін, салт-
дәстүрін, әдет-ғұрпын дәріптеп отырамыз.

Осы жерде “Отандастар қорының” ұйытқы 
болуымен Моңғолиядағы қазақтар арасында өткізілген 
құрылтайды атап өтуге болады. Айтулы шара 4-10 
шілде аралығында Моңғолияның Ұлан-Батыр, 
Хобда, Баян-Өлгей аймақтарында өтті. Қорымыздың 
президенті Абзал Сапарбекұлы бастаған қазақстандық 
делегаттар құрамында Парламент Мәжілісінің 
депутаттары, дипломатия ардагерлері, зиялы қауым 
өкілдері, қоғам қайраткерлері болды. Қазақ-моңғол 
қарым-қатынастарының дамуына, халықтар достығын 
нығайтуға және ұлттық руханиятқа қосқан үлесі үшін 
бірқатар қайраткерлер марапатталды. Моңғолияның 
Ұлан-Батыр, Хобда, Баян-Өлгей аймақтарында өткен 
құрылтай бұдан әрі кітап тұсаукесерлері, ескерткіш пен 
көше ашу, кіші құрылтай отырысы және Қарағанды 
қаласындағы Тәттімбет атындағы консерватория 
оркестрінің концерті секілді шараларға ұласты. 
Қаракөздерімізді көріп, көңіліміз марқайып, ақ 
жаулықты аналарымызға “Әр қазақ – менің жалғызым” 
деген жазуы бар “Алғыс” медалін табыстадық.

Ал енді еліміздегі қандастарға келсек, нақты өңіріміз 
бойынша ақпараттық-кеңес беруді күшейту мақсатында 
“дөңгелек үстелдер” ұйымдастырылды. Бұл – ресми 
жағы. Бейресми кездесулерді де міндетті түрде өткізіп 
отырамыз. Мәселен, шалғай аудандарды бірге аралап, 
қаламен таныстырып, жалпы облысымыздың көрікті 
жерлерін көрсетуге тырысамыз.

– Шетелдердегі қазақ мектептерімен орталықтар 
оқулықтармен, оқу-әдістемелік құралдармен және 
өзге әдебиетпен қамтамасыз етіле ме?

– Әрине, шетелдердегі қазақ мектептерін 
әдебиетпен, оқулықтармен, оқу-әдістемелік 
құралдармен және өзге әдебиетпен қамтамасыз етіп 
отырмыз. Қай елге жолымыз түссе, тарихымыз бен 
тұлғаларымызды таныту мақсатында сол елге қазақ 
тіліндегі қызықты кітаптарды ала барамыз. Былтыр 
“Қоржын” жобасы шеңберінде 17 елдегі 43 қазақ 
ұлттық-мәдени орталығына материалдық көмек 
көрсетілген. Сондай-ақ шетелде ұлттық өнеріміз 
бен құндылықтарымызды дәріптейтін өнерпаздар 
мен қолөнер шеберлерінің “Қасиетті қазақ елі” өнер 
фестивалі өтті. Тараз қаласында өткен бұл фестивальге 
145 үміткер қатысқан. Әлемнің 10 елінде тұратын 
500-ге жуық қандасымыз арасында шығармашылық 
байқаулар өтті. Домбыра курсы сияқты жобалар да 
бар. “Киелі Қазақстан” жобасы аясында әлемнің 10 
елінен келген 31 қандасымыз жаңадан құрылған Абай 
облысында болды.

– Шетелдегі отандастарымыз тілімізді ұмытып бара 
жатқаны белгілі жайт. Егер аға буын ұмытса, өскелең 
ұрпақтың қазақ тілін мүлде білмеу қаупі бар. Осы 
бағытта қандай жұмыстар атқарылып жатыр?

– Қор қазақ тілін үйрету бағытындағы ағартушылық 
жобаларды жүзеге асырып жатыр. 4 тілде жүргізілетін 
“Онлайн қазақ тілі курсында” және әлемнің 8 елінің 
10 қаласындағы “Офлайн қазақ тілі курсында” 
мыңнан астам қандас қазақ тілін тегін үйреніп жатыр. 
Әлемнің 7 елінде қазақ тілінен дәріс оқитын 80-
ге жуық мұғалім үшін арнайы біліктілікті арттыру 
курсы ұйымдастырылған. Бұдан бөлек, 2022 жылы 
Президент архивінің қолдауымен Дүниежүзі қазақтары 
қауымдастығының бұрынғы төралқа мүшесі Дәлелхан 
Жанымханұлының “Құжаттар жинағы” кітабы жарық 
көрді. Алтайдан Үндістан мен Пәкістан арқылы Түркияға 
жеткен тарихи көштің көзі тірі куәгері, 100 жасқа таяған 
Әбдірахман Четин Жәлелұлының “Өмір жолымдағы 
соңғы көш” кітабы да таныстырылды.

Шетелдегі қандастарымыз тілімізге асқан құрметпен 
қарайды. Сақтап қалуға барынша тырысады. Әсіресе 
Қытай мен Моңғолиядағы қандастармыз ана тілін, салт-
дәстүр мен әдет-ғұрыптарды бізге қарағанда артық 
біледі. Тілдері таза. Байырғы қалпын сақтап қалған. – 
Әңгімеңізге рақмет! 

Әңгімелескен: Ләзиза МЫРЗАНТАЙҚЫЗЫ, 
“Soltüstık Qazaqstan”.

Түрлі себептермен әлемнің түкпір-түкпірінен ішінде олар мемлекеттік емтихандарға дайындалады, 

ҚАНДАСТАРҒА ҚАМҚОРЛЫҚ 
ОРТАЙМАЙДЫ

Ауыл шаруашылығы министрінің міндетін 
атқарушының бұйрығына сәйкес, 2023 жылдың 15 
ақпанынан 2024 жылдың 15 ақпанына дейін аң-құс аулау 
мерзімі бекітілген. Солтүстік Қазақстан облысының 
аумағында мына мерзімдерде аңқұс аулауға болады:

– ондатрға 1 қазаннан 15 ақпанға дейін; 
– қарсаққа, түлкіге, дала сасықкүзеніне, аққалаққа, 

ақкіске, қоянға 1 қарашадан 15 ақпанға (аңшы иттермен 
және құстармен қарсаққа, түлкіге және қоянға 15 қазаннан 
15 ақпанға) дейін; 

– суырға 5 маусымнан апанға кіргенге дейін– 
балшықшы құсқа 1 шілдеден 30 қарашаға дейін;  

– бөдене мен кептерге 20 тамыздан 30 қарашаға 
(аңшы иттермен және құстармен бөденеге 15 шілдеден 
құс қайтқанша); 

– қазға, үйрекке, қасқалдаққа 26 тамыздан 30 қарашаға 
дейін; 

– құрға 15 қыркүйектен 30 қарашаға дейін; 
– борсыққа 1 қыркүйектен 15 қарашаға дейін;
– жанат тектес итке 1 қыркүйек-тен апанға кіргенге 

дейін; – қабанға 2 қыркүйектен 31 желтоқсанға дейін; 
– елікке, маралға, бұғыға 15 шілдеден 31 желтоқсанға 

(олардың ұрғашылары мен төлдеріне 15 қыркүйектен 31 
желтоқсанға) дейін;   

– өзен құндызына 15 қыркүйектен 30 қарашаға дейін.
Дмитрий БУТЕНКО,

“Қызылжар орман шаруашылығы”                            
коммуналдық мемлекеттік мекемесінің аңшысы.

АҢШЫЛАР НАЗАРЫНА!

“Цифрлық Қазақстан” мемлекеттік бағдарламасының 
негізгі мазмұны озық технологияларды кеңінен қолдана 
отырып, тұрғындардың өмір сапасын жақсартуға негізделген. 
Орталықтандырылған қашықтан басқару, мобильдік 
байланыстар, онлайн жүйелер, электрондық сервистер, тағы 
басқалары цифрландырудың озық үлгілері саналады.

2022 жылы 15 шілдеде азаматтар мен бизнес үшін 
қолайлы және қауіпсіз цифрлық орта құруға, мемлекеттік 
қызметтер мен цифрлық сервистердің қолжетімділігін 
арттыруға, Цифрлық мемлекеттік аппаратты қайта жүктеуге 
бағытталған “Қазақстан Республикасының кейбір заңнамалық 
актілеріне инновацияларды ынталандыру, цифрландыру 
мен ақпараттық қауіпсіздікті дамыту мәселелері бойынша 
өзгерістер мен толықтырулар енгізу туралы” заңы қабылданып, 
үш тұжырымдамалық тәсіл енгізілді. Олар – мемлекеттік 
басқарудың цифрлық трансформациясы, деректерді басқару 
жүйесін институционализациялау, электрондық құжаттардың 
баламалылығын қамтамасыз ету және қолдану аясын кеңейту. 
Бұдан бөлек, электрондық құжаттардың үлесін арттыру, 
оны қолдануға кедергі келтіретін қайшылықтар мен әртүрлі 
оқылықтарды жою, цифрлық құжаттар сервисін қолдану аясын 
кеңейту қарастырылған. Осылайша азаматтық хал актілерін 
мемлекеттік тіркеу бойынша куәліктердің (туу, неке қию және 
бұзу және т.б.) электрондық форматқа ауыстырылуы азаматтар 
үшін ыңғайлы болмақ. Өйткені мемлекеттік органға жеке келу 
қажеттілігі алынып тасталады, осыған орай кез келген  уақытта 
QR-коды бар электрондық нұсқасын басып шығара немесе 
ұсына алады. Құжат жоғалған жағдайда төлнұсқаны алу үшін 
өтініш жасау талабы да жойылады. Алайда азаматтың өз 
қалауы бойынша елден тыс жерге барған жағдайда құжатты 
қағаз түрінде алу мүмкіндігі сақталады. Халыққа қызмет көрсету 
орталығынан (ХҚКО) да, азаматтық хал актілерін толтыру (АХАТ) 
мекемесінен де кез келген дерек іркіліссіз ұсынылады. АХАТ-
қа электрондық жүйе шеңберінде “аумақтан тыс қағидаты” 
енгізілді. Осы заңның негізінде биыл бірінші шілдеден бастап 
азаматтық хал актілерін мемлекеттік тіркеу жөніндегі құзырет 
“Азаматтарға арналған үкімет” мемлекеттік корпорациясы” 
КЕАҚ-ға берілді. Әділет органдары азаматтық хал актілерін 
тіркеуді нормативтік реттеу, әдіснамалық қамтамасыз ету 
және бақылау өкілеттігімен айналысады. Цифрлық қызметтер 
тұрғылықты жеріне қарамастан әрбір азамат үшін қолжетімді 
.Қазақстан аумағында “Цифрлық ипотека” жұмыс істейді. 
Оның қызметіне жүгінушілер ішінара блокчейн технологиясын 
қолдану арқылы құрылыс салушылардың сайтында пәтерлерді 
таңдап, бірден ипотекалық қарызды рәсімдей алады. 
Нәтижесінде жылжымайтын мүлікті үш күн ішінде сатып алуға 
және кепілге қоюға болады. Сондай-ақ, бірыңғай нотариалдық 
ақпараттық жүйе арқылы жіберілетін жылжымайтын мүлікке 
қатысты құқықтарды тіркеу мерзімі үш күннен бір күнге дейін, 
жеделдетілген тіркеу бір күннен 3 сағатқа дейін қысқарды. 
Мәміле жасалғаннан кейін жылжымайтын мүліктің құқық 
иесінің жеке кабинетіне меншік құқығын мемлекеттік 
тіркеу туралы хабарлама түседі. ХҚКО-ға бармай-ақ “Egov” 
порталы арқылы жылжымайтын мүлікке техникалық паспорт 
рәсімдеу құқығы да қарастырылған. Мемлекеттік қызметтерді 
электрондық форматқа көшіру азаматтардың уақыт және 
қаржылық шығындарын елеулі түрде азайтады.

Портал арқылы бір мезгілде ЖШС үшін мемлекеттік тіркеуге 
өтінім беруге, банктік шот ашуға болады. Бірақ ЖШС-ны онлайн-
тіркеуге құрылтайшыға электрондық цифрлық қолтаңба (ЭЦҚ) 
қажет. Бірнеше құрылтайшы болса, олардың әрқайсысында 
ЭЦҚ кілті болуы керек. Және де құрылтайшылардың, ЖШС-
ның болашақ басшысының және салық қызметінің базасында 
тіркелген жеке сәйкестендіру нөмірі (ЖСН) тексеріледі. ЖСН 
базада болмаса, оны енгізу үшін салық органына жүгінуге 
тура келеді. Цифрлық даму, инновациялар және аэроғарыш 
өнеркәсібі министрлігінің “Мемлекеттік көрсетілетін қызметтер 
тізілімін бекіту туралы” бұйрығымен заңды тұлғаның, 
филиалдар мен өкілдіктердің атауын өзгертуге қатысты жаңа 
мемлекеттік қызмет биылдан бастап қолданысқа енгізілді. 
Оған электрондық үкімет порталы арқылы өтініш беру 
қарастырылған, заңды тұлғалар үшін мемлекеттік деректер 
базасының бизнес процестері ішінара автоматтандырылған. 

Серік ЕСІЛБАЕВ,
облыстық әділет департаменті коммерциялық емес 

ұйымдарды тіркеу және  тіркеу қызметі саласын бақылау 
бөлімінің басшысы.

ОЗЫҚ 
ТЕХНОЛОГИЯҒА — 

КЕҢ ӨРІС

Хамзат ӘДІЛБЕКОВ,
“Қызылжар” орталық мешітінің бас имамы.

Чкалов ауылдық округінде тамыз айының 20 күні 
«Дебют» шахмат-дойбы клубының 10-жылдығына 
және Конституция күніне орай шахмат пен дойбыдан 
турнир өтті. 

Турнирдің ашылу салтанатында Чкалов ауылдық 
округінің әкімі Сәдуақасов Сәкен Төкенұлы еліміздің 
түкпір-түкпірінен ат терлетіп келген қатысушыларға 
сәттілік тіледі. «Дебют» шахмат-дойбы клубының 
директоры Көпеев Сепен сөз алып, шахмат-шайбы 
клубының ашылу тарихына тоқталып, шахмат 
ойынының балаларды дамыту тұрғысындағы 
маңыздылығын атап өтті.

Содан соң клуб директордың орынбасары 
Орынбай Сейілханұлы өз ойымен бөлісіп, 

«Шахмат — логикалық ой-өрісті дамытатын, 
әлемдегі ең танымал спорт түрлерінің бірі. Онымен 
айналысатын кез келген адам әр қадамын аңдап, 
есеппен басуға дағдыланады. Демек, бұл спорт 
балалардың жан-жақты дамуына ықпал етеді. 
Сондықтан, осындай турнир ұйымдастырып, 
спортшылардың басын қосып отырмыз», - деп 
қатысушыларға сәттілік тіледі. 

Турнирге Астана, Петропавл, Көкшетау, Омбы 
қалалары мен  ауданымыздың ауылдық округтерінен 
келген 57 адам қатысты. Жарыста Ақмола, 
Солтүстік Қазақстанның спорт шеберлерімен қатар 
облысымызда жүлделі орындар 
алып жүрген ауылымыздың жас 
спортшылары да шеберліктерін 
көрсетті. 

Турнир нәтижесі бойынша 
дойбыдан ерлер арасында Чкалов 
ауылының тұрғындары, зейнеткер 
Тасов Наукен  жеңімпаз атанса, 
Сейітов Орынбай екінші, Курочка А. 
үшінші орынды иеленді. Әйелдер 
арасында  бірінші орынды Омбы 
қаласынан келген Курочка Р,  екінші 
орынды Петровка ауылының 
тұрғыны Цацункевич О. иеленсе, 
тайыншалық Егорова С., үшінші 
орынды иеленді.  Ұлдар арасында 
жерлестеріміз Жарасхан  Иман жеңіс 
тұғырынан көрінсе, екінші орынды 
Цецхладзе А., үшінші орынды Жан-
Лин А. иеленді. Қыздар арасында 
дойбыдан Чкалов ауылының 
тұрғыны Дондық Мұрат отбасының 
үш қызы жеңімпаз атанды, Аяулым 
– бірінші, сіңлісі Айсұлу екінші, Ажар 
үшінші орынға қол жеткізді.  

Шахматтан ерлер арасында 
көкшетаулық Нығметжанов Ж. 
бірінші орынды қанжығасына 
байласа, Петропавлдықтар 
Ескендиров А. екінші және Акопян 
М. үшінші орындарға ие болды. 
Әйелдер арасында бірінші орынды 
астаналық Қайыржанова Әсел, 
екінші орынды жерлесіміз Лингура 
Т. және үшінші орынды Тайыншалық 
Зарлық Айнұр иеленді. Ұлдар 

арасында көкшетаулық  Болат Әмір бірінші, Исаханов 
С. екінші, Белкин Р. үшінші орынды иеленді. Қыздар 
арасында көкшетаулық Аубакирова А. бірінші, 
тайыншалық Титова М. екінші, Петропавлдық 
Ескендір А. үшінші орынға ие болды.  

Турнир жеңімпаздары арнайы дипломмен 
және ақшалай сыйлықтармен марапатталса, 
турнир өткізуге көмек қолын созған азаматтар 
мен  демеушілерге де алғыс хаттар мен сыйлықтар 
табысталды. Атап айтсақ, отбасында шахмат-дойбы 
ойнынына ерекше көңіл бөліп, балаларының 
шахматқа деген қызығушылығын арттыра білген 
Дондық Мұрат, Дондық Талғат, Маутай Жарасхан 
алғыс хатпен марапатталды. Одан басқа жарыстың 
ойдағыдай өтуіне атсалысқан «Қожағұл Махмет-
қажы» мешітінің имамы Арман Егінбайұлына, 
ойынның барлық ережелерге сай өтуін қадағалап, 
төрешілік еткен Мұрат Сапарғалиұлына, қаржылай 
көмек көрсеткен «СпецМонтажИнжиниринг» 
ЖШС басшысы Зияда Бабажанқызына, Петровка 
май зауытының басшылығына, Алпысов Ерлан 
мырзаға, округ әкімдігінің барша қызметкерлеріне, 
сонымен қатар қатысушыларды шашуымен, әнімен 
қарсы алған ауылымыздың Ардагерлер ұйымына 
алғысымыз шексіз, дейді ұйымдастырушылар. 

Жанаргүл Мұратқызы, тілші.

«ШАХМАТ — ЛОГИКАЛЫҚ ОЙ-ӨРІСТІ ДАМЫТАТЫН, 
ӘЛЕМДЕГІ ЕҢ ТАНЫМАЛ СПОРТ ТҮРЛЕРІНІҢ БІРІ

Мақтау айту жайында асыл дінімізде де, 
бұрынғы өткен қаламгерлер мен ғұламалардың 
еңбектерінде де көп айтылған. Олардың бәрінің 
мақтау айтуға осынша мән беруі бекер емес. 
Өйткені адамның маңдай терін, еңбегін мүлде 
елемей, жігерін құм қылу, ол керісінше асыра мақтау 
оны ашуланшақ, ренжігіш, өркөкірек, көп жағдайда 
тәкаппар етуі мүмкін. Сондықтан да не нәрсенің 
болсын жолын біліп, дініміз бен салт-дәстүріміздегі 
заңдылықтарды ұстанғанымыз жөн. Біреуді жақсы 
деме сен, Біреуді жаман деме сен.  

Бұл дүниеден өткен соң, Шын дүниеге жеткен 
соң, Көтеріп көрге салған соң, Көр қараңғы болған 
соң, Кімнің жақсы-жаманын, Бір жаратқан Хақ 
білер! – деп атақты Шал ақын айтқандай, кімнің 
жақсы-жаманын, мақтауға лайықты ма, жоқ па оның 
барлығын бір Жаратушы ғана білмек. Халқымызды 
мақтанқуғыштықтан, мақтансүйгіштіктен 
сақтандырған ғұламалардың бірі – Абай Құнанбаев. 
Абай атамыз “Күлімсіреп аспан тұр” өлеңінде: 
“Мансап іздер, мал қуар, Бәрі мақтан іздеген”, – 
деп торықса, ал “Не іздейсің, көңілім, не іздейсің?” 
туындысында: Абұйыр, атақ сол жанда, Кімді көп 
жұрт мақтаса, – деп улы сарказммен шанышады. 
Сондай-ақ: Мақтау – жел сөз жанға қас, Қошеметшіл 
шығарған, – деп ескертеді. “Қошеметшіл” – өзімізге 
етене таныс “жағымпаз” сөзі. Мақтау “жел сөз” 
“жанға қас” болмағы несі? Себебі ол “сатылған” 
және “сатып алынған” деп түсіндіреді Абай. Сол 
сияқты 21-ші қарасөзін: “Аз ба, көп пе, адам баласы 
бір түрлі мақтаннан аман болмағы – қиын іс”, – деп 
бастайды да, “мақтан” ұғымына талдау жасайды 
және мақтаншақ пақырларды үш түрге жіктейді. 
Сөйтіп, мақтаншақтық – жанға қас, рухани өсуге 
кедергі келтіретін кесірлі мінез деп анықтап берген.

Мақтауды көтере алатын адам болатыны 
сияқты, оған шыдас бермейтін, тәкаппарлыққа жол 
беретін адамдар да аз кездеспейді. Бірде бір адам 
хазіреті Османды жер көкке сыйғызбай мақтай 
бастаған кезде, бір уыс топырақты алып бетіне 
шашып жібереді. “Бұныңыз не?” деп сұрағанда 
Пайғамбарымыз (Алланың салауаты мен сәлемі 
болсын): “Егер сендерді мақтаған адам болса, 
осылай жаса деп бұйырды”, – дейді.

Бірде бір кісіні жер көкке сыйғызбай мақтап жатқан 
көпшілікті естіген Алла елшісі: (Алланың салауаты 
мен сәлемі болсын) “Ана бейшараның желкесін 
үздіңдер ғой” , – деген екен. Дегенмен шариғатта 
шектен шықпай адамның жақсылығын, салиқалы ісін 
тиісінше бағалау құптарлық іс саналады. Адамның 
жақсылығын айтып, артықшылығын бағалау адамға 
күш беріп, ерік-жігерін қайрауға септігін тигізіп 
жатады. Бірақ бұл адамды асыра мақтау деген сөз 
емес. Әр мақтағаннан кейін сын айту да мүлдем 
еркінсіп кетуден сақтайды және келесі жолы ісін 
бұдан да сапалырақ жасауына септігі тиеді.  

Баланың қабілетін 20 жыл зерттеген Стэнфорд 
университетінің профессоры Кэрол Двек біршама 
нәтижеге көз жеткізген. Атап айтсақ, ол қабілетті 
баланы қолдау мен қиын істі бітіру үшін тырысқан 
баланы мақтау туралы тәжірибе жүргізеді. 
Істеген жұмысы үшін немесе тапқан ақылы үшін 
мақтау естіген балалар арасында айтарлықтай 
айырмашылық болған. Ақылды балалар қолынан 
келетін істі ғана жасап, уақытты үнемдеген. Бірінші 
топтағы балалар тапсырманы 100 пайыз толық әрі 
дұрыс орындаған. Екінші топ шала орындаған екен. 
Сол үшін ғалым баланы мақтауға сақтықпен қараған 
жөн деп есептейді. Баланы істеген жұмысы үшін 
емес, сол істі істеуге бел буғаны, тырысқаны үшін 
мақтау керек. Әрине, бұл айтылғандардың барлығы 
баланың жасына тікелей байланысты. Мектеп жасына 
дейінгі баланы мақтау артық етпейді, керісінше 
көмектеседі. Ал одан үлкендерге мақтау айтарда 
абай болған жөн. Психолог Дженнифер Хендерлонг 
9-11 жас аралығында мектеп оқушыларына әртүрлі 
тапсырма берген екен. Олардың кейбірінің мінезін, 
кейбірінің қылығын, енді біреуінің тапсырманы 
орындауын мақтаса, кейбірін мүлдем мақтамаған. 
Содан кейін ешқайсысы орындай алмайтын 
тапсырма беріп, олардың алған әсерлерін тексерген 
екен. Мінезі мен қылығы үшін мақтау естіген 
балалар қиын тапсырманы орындай алмағаны 

(Жалғасы 4-бетте).

МАҚТАУ АЙТУ 
ӘДЕБІ

үшін қатты ренжіп, сәтсіздіктеріне мұңайып қалған. 
Алдыңғы тапсырманы орындауға тырысқан немесе 
дұрыс орындаған балалар қиын есептерді қатесіз 
шығарғанға дейін тапжылмаған. Демек, баланы 
орынсыз мақтау келесі бір сәтсіздігінде сағын 
сындыруы мүмкін.

Мақтау – айтуға лайық, лайықты емес деп 
бөлінбейді. Бұл жайында Құран Кәрімде: “Жағымсыз 
істері мен қолдарына тиген (болмашы бұйымға) мәз 
болғандарды һәм қолдарының ұшы тимеген істерді 
иемденіп, өздері атқарғандай мақтау естігенді 
қалайтындарды (оңады деп) ойлама. Сондай-ақ 
оларды азаптан құтылады деп те ойлама. Олар үшін 
жан төзгісіз азаптар бар”, – делінген. Әр нәрсенің 
шегі болатынындай, артық мақтаудың да зиянды 
тұсы бар. Оның біріншісі бір адамды асыра мақтаған 
кезде оның сөзінде өтірік араласу қаупі жоғары 
болады. Екіншіден, мақтау барысында әлгі адам рия 
шеңберіне кіріп кетуі мүмкін, өйткені мақтау сөздер 
көп жағдайда шынайылықтан алыстатады.бҮшінші 
себеп, мақтау барысында адам өзіне беймәлім 
болған жайттарды сөз етеді. Төртіншіден, мақтаған 
адамыңның залым болып шығуы ғажап емес. Ал 
залым адамды мақтауға Пайғамбарымыз (Алланың 
салауаты мен сәлемі болсын) тыйым салған . 
Алла Тағала Құран Кәрімде: “Ендеше өздеріңді 
мақтамаңдар. Алла кімнің өзіне лайықты түрде 
тағзым ететінін жақсы біледі”, – деді.

Қазіргі қоғамда мақтау сөздер көп айтылады. Біз 
мақтау сөзді жағымпаздану үшін айтқанды ұнатамыз. 
Осылайша лауазымы жоғары бастығымызды, 
өзімізден дүние-мүлкі көп адамдарды реті келсін-
келмесін мақтай жөнелеміз. Бұл қате. Абай атамыз 
айтқандай, мақтанның “үлкендік” деген түрі 
“салтанат құрып” тұр. Кәнеки, ол қандай мақтан? 
“Үлкендік – адам ішінен өзін-өзі бағалы есеп қылмақ. 
Яғни надан атанбастығын, жеңіл атанбастығын, 
мақтаншақ атанбастығын, әдепсіз, арсыз, байлаусыз, 
пайдасыз, сұрамшақ, өсекші, өтірікші, алдамшы, 
кеселді – осындай жарамсыз қылықтардан 
сақтанып, сол мінездерді бойына қорлық біліп, 
өзін ондайлардан зор есептемек. Бұл мінез – 
ақылдылардың, арлылардың, артықтардың мінезі”, 
– дейді данышпан 21-ші қарасөзінде. Керемет өсиет! 
Үлкендік, артықтардың мінезі туралы шынайы білім. 
Асылымыз Абай үлкендікке кедергі он екі қылықты 
жіпке тізгендей қылып атап айтқан. Аталған кеселдің 
дені – тілден. Демек, сөз түзелсе – ел де түзелмек! 
Сондықтан қандай ортада жүрмейік, бір-бірімізді 
мақтағанда абай болайық! Шынайы мақтауға Алла 
тағала ғана лайық!

САҒЫНЫШПЕН ЕСКЕ АЛАМЫЗ
2023 жылдың 17 тамызында Амандық 

ауылының тұрғыны, ардақты, арқа сүйер ағамыз 
Байғұлбаев Асқар Сағымбайұлы өмірден өтті. 

Ағатайым, сұм ажал сізді ортамыздан алып 
кетті. Сіз мәңгілікке біздің жүрегіміздесіз.  Жылай-
жылай көз жасымыз сарқылды. Басқа салған 
тағдырға көнеміз енді. Басқа амал жоқ. Топырағың 
торқа болсын, жан ағам. Алла саған жұмақтан 
орын берсін. 

Ағамыз Асқар Сағымбайұлын ақтық сапарға 
шығарып салуға ат салысқан барша туған-туысқа, 
көршілер мен сыныптастарға, таныстарға шын 
жүректен алғысымызды білдіреміз. 

 Құрметпен Байғұлбаевтар отбасы. 

МАҚТАУ АЙТУ 
ӘДЕБІ

(Жалғасы. Басы  3-бетте).

Хабарландыру
Донецк ауылдық округіндегі Донецк ауылының 

сайлаушыларына, Донецк ауылдық округі әкімінің 
2023 жылғы 27 тамызда алдағы сайлауында, 
Донецк орта мектебінің жөнделуіне байланысты, 
№444 сайлау учаскесі Комаров көшесі, 14 мекен-
жайы бойынша Мәдениет үйінің ғимаратында 
орналасатыны туралы хабарлаймыз.

Сыбайлас жемқорлыққа қарсы іс-қимыл 
агенттігі “Жемқорлыққа қарсы волонтерлік” 
атты жобаны жүзеге асыруды мақсат етіп отыр. 
Ондағы мақсат – азаматтарды өз қатарына ерікті 
түрде тарта отырып, қоғамда жемқорлыққа 
төзбеушілік ахуал қалыптастыру, сондай-ақ 
жемқорлық құқық бұзушылықтар жасауға ықпал 
ететін себептерді және олардың салдарын 
жою бойынша жұмыстарды күшейту.Әлеуетті 
волонтер ретінде белсенді азаматтар, қоғамдық 
ұйымдар, студенттер, студенттік ұйымдар, 
зерттеу орталықтары, адвокаттар, нотариустар, 
сот орындаушылары, сыбайлас жемқорлыққа 
қарсы комплаенс-офицерлер, сарапшылар, 
мемлекеттік органдар, квазимемлекеттік сектор 
субъектілері, жеке ұйымдар қабылданады. Жоба 
аясында мына бағыттар бойынша қоғамды 
жегі құрттай жеген жемқорлықты еңсеруге 
болатыны айтылған: қоғамдық бақылау, 
сыбайлас жемқорлыққа қарсы зерттеу және 
ағарту шаралары, “Pro bono” волонтерлік 
(кәсіби көмек көрсету) және корпоративтік 
еріктілік. Атқарылатын қызметтер тек бұлармен 
шектелмейді, еріктілер жеке іс-шараларды 
немесе жобаның бағыттарын өзі жүзеге асыратын 
қызмет түріне қарай таңдап, үйлестіруге құқылы. 
Сыбайлас жемқорлыққа қарсы іс-қимылға жеке 
үлес қосуға ниет білдірушілерге практикалық 
және әдістемелік көмек жан-жақты әрі жүйелі 
түрде көрсетілетін болады.

Жан АЙТМАҒАНБЕТОВ,
сыбайлас жемқорлыққа қарсы іс-қимыл 

департаментінің бас маманы.

ЖЕМҚОРЛЫҚПЕН 
БІРГЕ КҮРЕСЕЙІК!

Ұстаздық еткен жалықпас,үйретуден балаға»,-деп ұлы 
Абай айтқандай,жас буынды тәрбиелеуде сіздерге зор 
денсаулық,қажымас қайрат,шыдамдылық,жанұяда бақыт 
тілеймін! Сіздерге өскелең ұрпақ тәрбиелеудегі өрелі жұмыстар 
мен Қазақстанның өркендеп,гүлденуі жолындағы еңбектеріңізге 
шығармашылық табыс тілеймін! «Ұлттың ұлағаты-мәдениетте, 
мәдениеттің ұлағаты - оқу мен әдебиетте»,- деген Ахмет 
Байтұрсынұлы. Ендеше ұлттың мәдениетін,оқуын,әдебиетін 
өркендетер ұлағатты ұстаздар «Алғашқы қоңырау» құтты болсын 
деп,сіздерге жыр жолдарын арнаймын.

Ұстаз деген ғажап ат,ұлы есім,                                                                                     
Төгетін шәкіртіне шуағын,өнегесін.                                                                        

Айқындап жас ұрпақтың келешегін,                                                                                      
Жарқыратып ашатын білімнің терезесін.

Ұстаз деген шәкірттің мұғалімі,                                                                                    
Ежелеп оқытатын әліппені.                                                                                                    

Қолға қалам ұстатып алғашқы рет,                                                                                
Үйрететін жазуды әріптерді.
Шәкірті баласындай ұстаз үшін                                                                                                                                             

   Үйретуге салады барлық күшін.                                                                                      
Орта мектеп біткенше еңбектеніп,                                                                        
Шығаруға сомдалған жақсы мүсін.

Ұстаздан білім алған барлық адам,                                                                          
Ұстазсыз басылмайды алға қадам.                                                                            

«Мектеп- кеме,білім- теңіз»,                                                                                              
Деп айтқан Аманжолов Қасым ағам.

Ұстаздан түлеп ұшты: ақын,әнші,                                                
Экономист,дәрігер,шопыр,малшы.                                                                                        

Ұстаздан білім алған,тәрбие алған,                                                                       
Оқымысты ғалымдар,сазгер,күйші,биші.

«Жақсы ұстаз бәрінен маған жақын»,                                                                               
Деген еді Ыбырай Алтынсарин.                                                                               

«Мұғалім-мектептің жүрегі»,-деп,                                                                                   
Қалдырды қанатты сөз,ол да айқын.

Көбейсін ұстаз қауымы білім берген,                                                                                                                                          
 Шәкірттері білімнен інжу терген.                                                                                   

Білім-ғылым деңгейі көтеріліп,                                                                                              
Биіктесін қазығы қазағымның туын ілген.

Нұржамила Әлібекова,
Алтынсарин медалінің иегері,                                                     

ардагер ұстаз,  Карасевка ауылы.

ҰСТАЗДАР  ҚАУЫМЫН 
ЖАҢА ОҚУ ЖЫЛЫМЕН 

ҚҰТТЫҚТАЙМЫН!

Баланы қуанту – бір бақыт. Сәбилерімізге қалағанын әперіп, 
тілектерін орындап, түрлі сыйлықтар жасаймыз. Осы тұста 
оларды қуанту үшін алып беріп жатқан ойыншықтарымыздың 
сапасына мән беріп жүрміз бе?

Сұрақтың жауабын білу үшін қаламыздағы ойыншық сататын 
бірқатар сауда орындарын аралап шықтық. Бала тұрмақ ересектерді 
қызықтырып, өзіне еріксіз елітетін ойыншықтар дүкен сөрелерінде 
тізіліп тұр. Самсап тұрған түрлі ойыншықтардың қауіпті-қауіпсізін 
ажырату қиын. Кейбір дүкендерге кіре бергеннен тынысыңыз 
тарылып, мазасыз күй кеше бастайсыз. Сапасыз ойыншықтардың 
жағымсыз иісі тұла бойыңызды тітіркендіріп жібереді. Түрлі 
дыбыстардан бала тұрмақ ересек адамның жүйке жүйесі сыр 
бере бастайды. Мұндай дыбыстардың баланың есту қабілетінің 
төмендеуіне, тіпті құлағы естімей қалуына алып келетінін мамандар 
әлдеқашан ескерткен. Бірақ та мұндай “күмәнді” орындарда 
ойыншықтар 2-3 есе арзан, бағасы қолжетімді. Сондықтан кезекте 
тұрған ата-аналар да, саудасы қызып тұрған саудагерлер де мәз.

Химиялық қоспасы көп заттардан жасалған ойыншықтан 
бала ағзасының уланып, түрлі дертке ұшырайтынын ойлаудың 
өзі қорқынышты. Былтырғы жылдың өзінде еліміз бойынша 
санитарлық-эпидемиологиялық бақылау комитеті балалар 
ойыншықтарының 1499 үлгісін зерттепті. Тексеру нәтижесінде 
елге сырттан әкелінетін ойыншықтардың 706 түрінің, яғни 47,1 
пайызының “Ойыншықтардың қауіпсіздігі туралы” талаптарға 
сәйкес келмейтіні анықталған. 5 түрлі ойыншықтан – ксилол, 4 түрлі 
ойыншықтан – бензол, 3 түрінен – фенол, екеуінен – гептан, 3 түрлі 
ойыншықтан – формальдегид, 1 ойыншықтан – этилацетат спирті 
табылған.

Анықталған заң бұзушылықтардың барлық фактілері бойынша 
кәсіпкерлік субъектілеріне оны жою туралы ұйғарым берілген. 
Барлығы 21,5 килограм ойыншық дүкен сөрелерінен алынған.

Мониторинг шеңберінде жүргізілген сараптама нәтижелері 
сауда орындарындағы көптеген ойыншықтар органолептикалық 
көрсеткіштері мен таңбалануына, сонымен қатар физикалық 
факторлар бойынша да талапқа сай келмейтінін анықтаған. Яғни 
кедір-бұдыры көп, үшкір ойыншықтар жиі кездескен. Бұл өз 
кезегінде баланы жарақаттануы әбден мүмкін. Ойыншықтар Кеден 
одағының №008/2011 “Ойыншық өнімдерінің қауіпсіздігі туралы” 
техникалық регламенті талаптарына сәйкес келген жағдайда ғана 
нарыққа шығалады, сонымен қатар Еуразиялық экономикалық 
одақтың бірыңғай белгісімен таңбаланылуы тиіс.

Облыстық санитарлық-эпидемиологиялық бақылау 
департаментінің мәліметінше, биылғы жылы Қазақстан 
Республикасының Кәсіпкерлік кодексіне өзгерістер енгізілуіне 
байланысты өңірімізде 2023 жылдың бірінші жартыжылдығында 
“Ойыншықтар қауіпсіздігі туралы” техникалық регламент бойынша 
қадағаланатын ойыншықтардың сапасына бақылау жүргізілмепті.

Сонымен қауіпсіз ойыншықтар қандай болуы керек? 
“Ойыншық өнімдерінің қауіпсіздігі туралы” техникалық 
регламенттің 4-бабында ойыншықтар қауіпсіздігіне қойылатын 
талаптар көрсетілген. Ойыншықтарды қолдану кезіндегі тәуекел 
балалардың жас айырмашылықтарына байланысты болуы керек. 
3 жасқа дейінгі балаларға арналған ойыншықтарға табиғи тері, 
шыны, фарфор, түкті резеңке қолдануға тыйым салынған. Сонымен 

қатар, ойыншықтарды бұрын қолданыста болған материалдарды 
қайта өңдей отырып жасауға, қайталама шикізатты пайдалануға 
жол берілмейді. Ойыншықтар дайындалатын материалдар таза, 
техникалық регламент талаптарында көрсетілген стандарттарға 
сәйкес болуы тиіс.

“Ойыншықтардың қорғаныш-сәндік жабыны ылғалды өңдеуге, 
тер мен сілекейге төзімді болуы керек. Олардың жиектері, ұштары, 
қатты бөлшектері, серіппелері, бекітуші бөлшектері, саңылаулары, 
бұрыштары, шығыңқы жерлері, баулары, арқандары, қозғалатын 
құрамдас бөліктерінің балалардың жарақат алу қатерін 
болдырмайтынына баса мән беру маңызды. 3 жасқа дейінгі 
балаларға арналған ойыншықтардың алынбалы-салынбалы 
бөлшектерінің, сондай-ақ ойыншықтарға тікелей бекітілген 
бөлшектерінің өлшемдері балалардың жоғарғы тыныс алу 
жолдарына түсуін және олардың тұншығуын болдырмайтындай 
етіп жасалуы қажет”, – дейді департамент басшысының міндетін 
атқарушы Татьяна Горлова.

Ол әңгіме барысында ойыншықты сатып алған кезде 
қауіпсіздік сертификатын немесе басқа да ілеспе құжаттарды 
талап етудің маңызды екенін жеткізді. Сонымен қатар өнімнің 
сапасы мен фирмалық таңбасына зер салу да артықтық етпейді.
Психологтардың айтуынша, ойыншық баланы жан-жақты 
тәрбиелеу мақсатына пайдаланылады. Оның дүниетанымын 
кеңейтуге көмектеседі, белгілі бір мақсаттағы, ойластырылған 
әрекетке үйретеді, қиялын жетілдіріп, еңбекке сүйіспеншілігін, 
техникаға қызығушылығын, білуге құмарлығын, аңғарғыштығын 
қалыптастырады, талғампаздыққа тәрбиелейді, өнерге 
ынталандырады. Ойыншықпен ойнауға белгілі жағдайда 
педагогикалық, эстетикалық, гигиеналық, техникалық талап 
қойылады, сондай-ақ ол баланың жас ерекшелігіне қарай 
өзгеріп отыратыны жасырын емес.  “Баланың қалыпты дамуына 
әсер ететін ойыншықтың да түрі көп. Мысалға, дидактикалық 
ойыншықтар баланың ойлау қабілетін, дұрыс сөйлеу мәнерін 
дамытуға, оның білімін, шеберлігін және дағдысын қалыптастыруға 
көмектеседі. Ойнай жүріп бала затты танып біледі, оның түрін, 
түсін, көлемін ажыратады, санайды, кеңістік жайлы түсінікпен 
танысады. Дидактикалық ойыншықтарға бір түсті және түрлі-түсті 
сақиналардан жасалған конусты күмбездер, бірінің ішіне бірі 
салынатын әртүрлі тостағандар, бөшкелер, шарлар, матрёшкалар, 
әртүрлі серіппелі, бұрандалы ойыншықтар жатады”, – деген ол 
дүкен сөрелеріндегі ойыншықтардың денінің сапасыз екенін, 
сәбидің денсаулығына айтарлықтай зиян тигізетінін бүгіп қалмады.

Бұл ойды облыстық балалар ауруханасының дәрігерлері де 
қуаттап отыр. Биыл аталмыш емдеу мекемесінде ойыншықтардан 
уланған, жарақат алған бірнеше бала емделіпті. Бала – бізге берілген 
аманат. Олардың денсаулығы мен тәрбиесіне ата-ана жауапты. 
Сәбиім жыламасын деген ниетпен олардың қолына сапасыз 
ойыншықтың сан түрін ұстатқанымыздан пайда бар ма? Олар біз 
сыйға тартқан улы ойыншықтармен құмарлары қанғанша, әбден 
жалыққанша ойнайды. Ал, біздер, ата-аналар балаларымыздың 
болашағымен “ойнап” жатқанымызды білеміз бе екен?

Ләзиза МЫРЗАНТАЙҚЫЗЫ,
“Soltüstık Qazaqstan”.

САПАСЫЗ ОЙЫНШЫҚ САН СОҚТЫРМАСЫН!

ТҮЗЕТУ
Газеттің өткен санында аудан әкімі Б.А.Әлжановтың мақаласында аудандағы жол жөндеу жұмыстары толық қалпына 

келтірілді деп жазылған. Жазылған сөйлем: - Жол жөндеу жұмыстары толық аяқталған жоқ. Бүгінгі таңда белгіленген  алты 
жоба бойынша жол жөндеу жұмыстары жүріп жатыр, - деп оқылсын.

Білім-ғылым деңгейі көтеріліп,                                                                                              

Алтынсарин медалінің иегері,                                                     

«Жақсы ұстаз бәрінен маған жақын»,                                                                               
Деген еді Ыбырай Алтынсарин.                                                                               

«Мұғалім-мектептің жүрегі»,-деп,                                                                                   

Көбейсін ұстаз қауымы білім берген,                                                                                                                                          
 Шәкірттері білімнен інжу терген.                                                                                   

Білім-ғылым деңгейі көтеріліп,                                                                                              

Ұстаздан түлеп ұшты: ақын,әнші,                                                
Экономист,дәрігер,шопыр,малшы.                                                                                        

Ұстаздан білім алған,тәрбие алған,                                                                       

«Жақсы ұстаз бәрінен маған жақын»,                                                                               

Орта мектеп біткенше еңбектеніп,                                                                        

Ұстаздан білім алған барлық адам,                                                                          
Ұстазсыз басылмайды алға қадам.                                                                            

«Мектеп- кеме,білім- теңіз»,                                                                                              

Ежелеп оқытатын әліппені.                                                                                                    
Қолға қалам ұстатып алғашқы рет,                                                                                

Шәкірті баласындай ұстаз үшін                                                                                                                                             
   Үйретуге салады барлық күшін.                                                                                      

Орта мектеп біткенше еңбектеніп,                                                                        

Ұстаз деген ғажап ат,ұлы есім,                                                                                     
Төгетін шәкіртіне шуағын,өнегесін.                                                                        

Айқындап жас ұрпақтың келешегін,                                                                                      

Ұстаз деген шәкірттің мұғалімі,                                                                                    


